11:1-12:14   UWE NA MSIMAMO UNAOFAA KATIKA MAISHA YAKO

Ujasiri ijapokuwa kuna hali ya wasiwasi (11:1-8)

Ni mtindo hasa wa mwandishi kutia moyo ili watu watazame maisha kwa uzuri wake. Ni kweli kwamba maisha yanaweza kuwa na wasiwasi, lakini jambo hili haliwazuii watu kufanya mambo yao kwa furaha. Haidhuru wanaamua kufanya nini, hawana budi kufanya mambo yao kwa bidii na ujasiri, ingawa kuna wasiwasi mwingi, wakitazamia matokeo mema kwa wakati wake. Lakini wasiweke mali na pesa zao zote katika mradi mmoja. Hatimaye, wakipata bahati mbaya katika sehemu moja, sehemu nyingine za mali yao zitakuwa salama (11:1-2).

Kanuni za ulimwengu zinaonyesha kwamba kuna mambo mengi ambayo watu hawawezi kuyatawala wala kuyabadili. Kuna mambo mengi wasiyoyajua. Iwapo kabla ya kutekeleza mipango yao siku zote wanangoja mpaka wapate uhakika wa matokeo yake, hawatafanya jambo lo lote (3-5). Afadhali msimamo wao uwe wa matumaini mema (6). Maisha yanafananishwa na mwanga wa mchana, na mauti na giza la usiku. Kwa hiyo watu wafurahie maisha yao kikamilifu maadamu mwanga wa mchana bado upo (7-8).
Ushauri kwa vijana (11:9-12:8)

Ni mapenzi ya Mungu kwamba watu wafurahie maisha yao. Kwa kweli, ni wajibu wao wafanye hivyo. Hasa vijana wanahamasishwa kukumbuka jambo hili wasije wakatumia vibaya nguvu zao za kiakili na kimwili kwa kujenga msimamo mbaya wa maisha. Lakini furaha yao ya maisha haitakiwi kuwa bila ujuzi kamili wa mapenzi ya Mungu, kwa sababu wao, sawasawa na wengine wote, watadaiwa kumtolea Mungu hesabu kuhusu matendo yao yote (11:9-10).

Vijana wanapaswa kukumbuka kwamba Mungu ndiye Mwumbaji, mtoaji wa uzima pamoja na mambo yote yaliyo mema. Wapokee maisha yao kutoka mkononi mwake na kuyafurahia kadiri Yeye alivyokusudia yafurahiwe. Mtu akiwa mzee kabisa atakuwa amechelewa (12:1).
Mwandishi anafananisha uzee na nyumba iliyochakaa wakati wa baridi kali na giza. Mzee akiwa na hali ya kutetemeka, huinama mgongo, nusu kipofu, nusu kiziwi, asiyepata usingizi mzuri, aogopaye kukwea milima na hata kutembea barabarani, amepotewa na hamu yake kwa furaha za maisha (2-5). Mwisho mauti inamshinda. Kwa kutumia mfano mwingine, amefanana na bakuli iliyovunjwa au mtungi uliovunjika. Mungu ambaye hapo mwanzo alitoa uzima huo, wakati huo anauchukua tena. Maisha yalipita, na mwisho hayakuleta kitu (6-8).
Maelezo ya mwisho (12:9-14)

Mwandishi hakuwafundisha wana wa matajiri tu katika vyuo vya hekima, bali pia aliwafundisha watu wa kawaida wa mjini. Mtindo wake wa masomo ulikuwa kuzingatia mafundisho yote ya hekima yaliyohusika na masomo yake, kuyachagua yale yaliyofaa kwa makusudi yake, kuyapanga upya kwa jinsi yalivyovutia na kuwasaidia wasikilizaji wake. Lakini hakupindua ukweli wakati wo wote ili ufae kwa makusudi yake mwenyewe (9-10). Mafundisho ya kweli kuhusu hekima, kama mwandishi alivyoyataja hapa, yanatoka kwa Mungu. Yanawasaidia na kuwajenga watu, nayo yanashikamana na roho zao (11).

Onyo la mwisho linahitajika. Masomo mengi zaidi yanamdhuru mtu, hasa yakipita kiasi cha yale yanayofundishwa na walimu wa hekima (12). Watu wote wana wajibu wa msingi, yaani kumcha Mungu na kutii amri zake. Kila mtu atapaswa kumtolea Mungu hesabu kuhusu mambo yote aliyoyafanya (13-14).
